
vedAntaparabhAgavataM

વેદાન્તપરભાગવતમ્

વસુદેવઃ શુદ્ધસત્ત્વં તદ્વૃત્તિર્દેવકી  મતા ।
કૃષ્ણઆત્માઽઽગતસ્તત્ર પિતૃબન્ધવિમોચકઃ॥ ૧॥
ગોકુલં પ્રાપિતોઽથાપિ દૈવાત્પિત્રેન્દ્રિયાભિધમ્ ।
સવૃત્તિસાત્ત્વિકાત્માખ્યયશોદાનન્દતાતભાક્ ॥ ૨॥
દુર્વાસનાપૂતનાઘ્નો રેમે ગોપ્યાખ્યવૃત્તિભિઃ ।
વિલીય તત્સઞ્ચિતગોરસાદ્ગોગોપપાલકઃ॥ ૩॥
નાનાકૌતુકકૃદ્દુર્હૃદ્વૃત્તિવૃન્દાવને    સ્થિતઃ ।
ગોપ્યાશાપૂરકોઽવિદ્યાનિશાયાં ચિત્રરાસકૃત્॥ ૪॥
ગોપ્યોર્દ્વયોર્દ્વયોર્મધ્યે વશસ્તદનુરૂપવત્ ।
રેમે દૈવાત્તદ્વિયુક્તો દુર્હૃત્પ્રાક્પિતૃસઙ્ગતઃ  ॥ ૫॥
ભવાબ્ધિમધ્યે દેહાખ્યાં કૃત્વા  દ્વારવતીં  પુરીમ્ ।
સોઽનુપ્રવિષ્ટસ્તાં તત્ર વૃત્ત્યાખ્યા વિવિધાઃ સ્ત્રિયઃ॥ ૬॥
સર્વાઃ પતિવ્રતાઃ કાન્તં મેનિરે તં વશીકૃતમ્ ।
આત્મારામોઽપ્યસઙ્ગોઽપિ  તતો દીન ઇવાબભૌ॥ ૭॥
ષોડશસ્ત્રીસહસ્રેશઃ સંસારં સમવર્ધયત્ ।
પરોપદેશકૃત્પઞ્ચપ્રાણપાણ્ડવપાલકઃ ॥ ૮॥
ઉરીકૃત્ય બ્રહ્મશાપં વિનાશ્ય સ્વજનાન્ ક્ષણાત્ ।
પુરીં  દ્વારવતીં  ચાપિ કૃષ્ણ એકસ્તતઃ સ્વયમ્॥ ૯॥
હૃતપાણ્ડવસારોઽગાદ્વૈકુણ્ઠં પૂર્વધામ તત્ ।
ભક્તઃ સુભક્ત્યા ભગવત્સમ્બન્ધીદં સદા પઠેત્ ।
ભવાર્તિહૃદ્   ભાગવતં સ નૂનં ભવભર્જકઃ॥ ૧૦॥
ઇતિ શ્રી પરમપૂજનીય શ્રીવાસુદેવાનન્દસરસ્વતીવિરચિતં

વેદાન્તપરભાગવતમ્

વેદાન્તપરભાગવતં સમ્પૂર્ણમ્॥

